
7 Ligjërimet e folura 
 
       Të folurit dhe rrethanat e komunikimit 
       Trajta e folur ka qenë dhe mbetet themelore për një gjuhë të gjallë. Para ngulitjes së gjuhës 
letrare mbizotëron të folurit dialektor.  
       Vendosja e gjuhës standarde krijon një gjendje të re, por nuk e njëtrajtëson përfundimisht 
gjuhën. Të folurit sot përmbledh një larmi përdorimesh. Gjuha letrare ka trajtën e saj gojore dhe 
në skajin e kundërt vijojnë dialektet e të folmet vendore, ndonëse kanë evoluar në rrethanat e 
ndërlikuara të shoqërisë shqiptare. Variantet e mëparshme letrare, që dukej se ishin tërhequr 
përfundimisht, kanë gjetur një shtytje të re mbi baza me nënshtresa të ideologjizuara, që mund të 
çojnë në zhvillime të paparashikuieshme. 
       Komunikimi gojor sot është më intenziv se kurrë. Ligjërimi bisedor dallohet si nga dialektet, 
edhe nga gjuha letrare e folur, prej atyre tipareve, që shfaqen si veçori të organizimit dytësor. 
Këto tipare janë përpunuar nën ndikimin e rrethanave të komunikimit dhe shquhet nga veçoritë si 
tekst bisedor. 
       Forma themelore e komunikimit gojor është dialogu si bashkëveprim gjuhësor. Sa më i 
njëkohshëm është komunikimi, aq më tepër merr natyrë bisedore, sa më e larguar të jetë dhënia 
nga marrja, aq më tepër shkojmë drejt ligjërimit libror. 
       Në gjuhën e sotme shqipe ligjërimi bisedor është ai tip, në të cilin norma zbatohet në mënyrë 
elastike, me disa lëkundje, pa kufizime të ngushta në përdorimin e stilemave.  
 
       Veҫoritë e ndërtimit të thënieve 
       Nga ana fonetike, luan rol të madh intonacioni, ndeshen tinguj të panyjëtuar qartë, efekte 
prozodike (tërësia e elementeve gjuhësore, theksi, ritmi, rima, intonacioni) paragjuhësore. Shumë 
folës nuk janë të vetëdijshëm se si i shqiptojnë fjalët. Shqiptimin e bën të tillë ligjërimi bisedor 
dhe këto dëgjohen në bisedën intime: shtadhjet, gjashmdhjet, dystenishi etj. 
       Nga ana morfologjike vërehen lëkundje në kohët e foljeve në rasat dhe në trajtat e shumësit 
të emrave: 
       Sintaksa u nënshtrohet tre faktorëve: 1.Nevoja për komunikim të panderprerë; 2. Shfaqja e 
hapur e emocionalitetit dhe subjektivizmit; 3. Përsëritja e vazhdueshme e rrethanave, 
njëtrajtësimi i tyre. Fjalitë thjeshtohen dhe janë bashkërenditëse. Përdoren edhe fjali nënrenditëse 
të shkallës së parë dhe të dytë. Tipari themelor sintaksor bëhet ndërtimi i segmentuar! 
 
       Leksiku bisedor 
       Nuk i kam paguar as dritat as ujin.- Për këdo është e qartë se paguhet konsumi i energjisë 
elektrike dhe ujit, po nuk shpreht njeri kështu. Përdoren fjalë me kuptim të zakonshëm, por edhe 
me kuptim të bartur. Fjalitë janë eliptike etj.  
 
       Ligjërimi i shkujdesur 
       Ligjërimi i thjeshtë që ne do ta quajmë ligjërimi i shkujdesur me kuptimin që nuk bëhet 
kujdes për zbatimin e normës dhe të kërkesave të kulturës së gjuhës.  
 



       Ligjërimi i shkruar 
 
       Rrethanat e komunikimit. -Kur gjuha përdoret në marrëdhënie shoqërisht të organizuara, 
del si kërkesë e domosdoshme që mjetet e saj të marrin trajtë të përcaktuar e të qëndrueshme. 
Kësaj kërkese i përgjigjet më shumë e më mirë shkrimi dhe gjuha e shkruar bëhet trualli ku 
përpunohet norma, standardi letrar.      
       Kur komunikimi kryhet në rrethanat e marrëdhënieve shoqërore formale, zyrtare, publike, të 
instiucinalizuara, të specializuara ose të hierarkizuara dhe kur kumtimi kumtimi bëhet me shkrim 
ose i mbështetur në shkrim, ndërthurja e faktorëve jashtëgjuhësorë e gjuhësorë sjell një 
organizim, që dallohet nga ligjërimi gojor.  
       Për dallim nga rrethanat e të folurit, kur shkruajmë komunikimi nuk është i njëkohshëm dhe 
në kontakt të drejtpërdrejtë me atë të cilit i drejtohet. Marrësi nuk është aty. Mungon reagimi, 
gjestet, mimika etj. Të gjitha këto rrethana duhet të kompensohen me mënyra gjuhësore. 
       Si rregull koha për ta përgaditur është më e gjatë. Rol të veçantë luan tradita gjuhësore. 
Shkrimi është një ligjëratë nën kontroll sit ë dhënësit edhe të marrësit. Përmbajtja e shkrimit 
mishërohet në forma të të menduarit dhe të shtjellimit më të përpunuara, që nuk ndeshen në 
bisedën e zakonshme. 
       Shpesh çështjet shihen nga të gjitha anët, jepen imtësi, mënjanohen gjërat e rastit, përsëritjet 
e kota. Në plan të parë del ana logjike dhe ana subjektive tërhiqet në plan të dytë. 
 
       Veҫoritë e ndërtimit të teksteve.- Zbatimi i rreptë i normës nis me drejtshkrimin dhe me 
pikësimin. Për shqiptimin kemi stilin e plotë, domethënë synohet që leximi të ndjekë 
drejtshkrimin sa më pranë. Përmbajtja u nështrohet rregullave të logjikës formale, por edhe 
synon të përputhet me natyrën abstrakte të vetë përmbajtjes. 
       Shqyrtimi i një teksti libror na zbulon disa karakteristika: Përdorimi i emrave në vend të 
foljeve: duhet pasur parasysh studimin e letërsisë – kundrejt duhet pasur parasysh kur studiojmë 
letërsinë, u bëj vizitë - i vizitoj, zë vendin-zëvendësoj etj. Përdorimi i lokucioneve lidhëzore dhe 
parafjalore: duke qenë se, nga shkaku që, me kusht që, në drejtim të, në krahasim me etj.   
Përdorimi i dendur i trajtave pësore: u ec me kujdes, u caktuan këto funksione etj. 
 
       Leksiku libror 
       Mungesa e faktorëve jashtëgjuhësorë gjatë komunikimit të shkruar e bën të domosdoshme 
që të synohet për përpikërinë e përdorimit të fjalëve, të arrihet aktualizim i përcaktuar i 
kuptimeve, të mos lihet shteg për keqkuptime, të mos lihet shteg për keqkuptime. Togfjalëshat 
dhe ndërtimet sintaksore shërbejnë për të shmangur pasojat e polisemisë. P.sh. dalin një varg 
foljesh të afta për diferencime abstrakte, që zëvendësojnë foljet themelore. Është zëvendësohet 
me: ndodhet, gjendet, shtrihet, paraqitet, përbën, kurse ka zëvendësohet me ekziston, paraqitet, 
zotëron, disponon; dhe bën me: zhvillon, kryen etj. p.sh.: ndodhet në veri, shtrihet në anën e 
majtë; gjendet me shumicë; paraqet veçori; zotëron cilësi; përbën hapin e parë etj. 
 



Stili i veprimtarisë shkencore e teknike 
 
Sfera dhe funksioni dallues 
Format e njohjes, të grumbullimit e të transmetimit të dijeve, si dhe transmetimit të tyre në 
praktikë janë shumë, por gjuha është gjithmonë e pranishme për të arritur në përgjithësimet që e 
shndërrojnë njohjen dhe përvojën në shkencë. Gjuha shërben në këtë fushë jo vetëm për të 
paraqitur të arriturat e njohjes e të praktikës, por edhe merr pjesë në përpunimin e tyre si mjeti 
themelor i të menduarit abstrakt.  
Sfera e këtij stili përbëhet nga botimet shkencore (librat, revistat, artikujt, punimet) dhe 
veprimtaritë shkencore me kumtime gojore (konferencat, sesionet, simpoziumet, leksionet, 
diskutimet). 
 
Nëndarjet e mëdha që përbëjnë edhe nënstilet janë: shkencat shoqërore; shkencat natyrore të 
përpikta; teknika dhe teknologjia; arsimi; literature shkencore popullore. 
 
Kategoritë e teksteve nuk përbëjnë një numër të madh, por janë të dalluara e të specializuara. 
Sipas formimit gjuhësor do të dallojmë: 

1. Burimet e drejtpërdrejta të informacionit shkencor ose të dijeve. 
2. Burimet referuese. 
3. Tekstet vlerësuese; 
4. Tekstet për komunikim gojor; 
5. Tekstet udhëzuese. 

 
Funksioni stilistik i ligjërimit është kumtues: 
Në qendër të formësimit gjuhësor është një informacion objektiv e i vërtetë, që edhe duhet të 
paraqitet në mënyrë objektive dhe me vërtetësi. Ligjëruesi nuk i dejtohet një njeriu konkret. 
Prandaj dallohet mirë marrëdhënia me auditorin gjatë leximit të një kumtese nga mbajtja e një 
fjale politike. Në shkencë kemi një monolog, që nuk është llogaritur për reagim të dejtpërdrejtë 
dhe aq më pak emocional. Trajta e folur e veprimtarive shkencore është e prejardhur nga gjuha e 
shkruar. 
Synohet që informacioni të jepet i formuluar sa më saktë, i ngjeshur, pa gjëra të tepërta, pa 
shmangie. Thëniet nuk kanë kuptime të dyta, nuk veprohet me nëntekst. Largimi nga kërkesa të 
tilla do të sillte pasoja të rënda. Thëniet marrin karakter të përgjithësuar, abstrakt. Në shkencë në 
vend të shenjave gjuhësore përdoren edhe sistemet e simboleve. 
 
Ndërtimi i teksteve 
Te tekstet shkencore do të dallojmë: tri pjesë përbërëse: 
-teksti me shtjellim, me rrëfim; 
-Paraqitja me simbolikën shkrimore: vargjet e formulave matematike, fizike, kimike, të logjikës 
etj.; 



-Pjesa mbështetëse ose plotësuese: referimet, bibliografia, shënimet, ilustrimet, hartat skicat, 
grafikët etj. 
       Ndërthurja e këtyre pjesëve përbën shfaqjen e jashtme të dukshme të teksteve shkencore.Nga 
ana stilistike vëmendjen e tërheq shtjellimi, mënyra si bëhet paraqitja shkencore. Mund të 
dallohen: 
       Shtjellimi që ndjek procesin e të menduarit, i cili prandaj del si arsyetim, duke përfshirë: 
vërtetimin (argumentimin), paraqitjen e tezave a të hipotezave, shpjegimin, kundërshtimin, 
nxjerrjen e përfundimeve, përkufizimin, formulimin. 
       TEZË f. 
              1. logj. Gjykim a parim, vërtetësia e të cilit duhet provuar e duhet treguar; pikëpamje a ide, që shtrohet si e     
               vërtetë dhe mbrohet me anë të disa argumenteve. Shtroi (parashtroi) tezën. Paraqiti (mbrojti, mbështeti,    
               argumentoi) një tezë. 

2.Përfundim teorik, që nxirret nëpërmjet përfundimit shkencor të disa të dhënave dhe që jep në mënyrë të   
       përmbledhur një ide. 

HIPOTEZË f. 
Mendim i pranuar përkohësisht e në mënyrë paraprake si i vërtetë; përfundim që nxirret në shkencë mbi 
bazën e disa të dhënave për të shpjeguar dukuri të ndryshme, por që ende nuk është vërtetuar plotësisht 
me anë të provës; çdo hamendje a pandehje që bëhet për diçka. Hipotezë shkencore. Hipoteza të reja. 
Hipotezë pune mendim që merret si pikënisje për një kërkim a studim të mëtejshëm. Bëj një hipotezë. Shtroj 
hipotezën. Mbështet një hipotezë. 

ANTITEZË f. 
              1.logj. Gjykim që i kundërvihet një teze. 2. let. Vënia përballë e përqasja e dy nocioneve, mendimeve a     
              figurave të kundërta, që përdoret si mjet stilistik për t'i dhënë shprehjes forcë e qartësi. Antitezë e fuqishme.  
              3.Diçka e kundërt me diçka tjetër ose që i kundërvihet asaj; krejt e kundërta e diçkaje a e dikujt. Është     
              antiteza e tij. 

 
 

       Shtjellimi që ndjek strukturën e objektit të studiuar, që del si përshkrim, renditje (pjesët 
përbërëse, klasifikimet etj). 
       Shtjellimi që ndjek vargëzimin kronologjik del kryesisht si rrëfim dhe bëhet në kohën e 
shkuar. Ndeshet sidomos në shkencat shoqërore, në radhë të parë në punimet historike, po edhe 
në historikun e problemeve të tjera. 
       Përkufizimet dhe formulimet përbëjnë thëniet tipike të këtij stili, madje edhe stilemat e tij 
përfaqësuese. 
 
 
Stili i veprimtarisë shtetërore e administrative 
Sfera dhe funksioni dallues. Organizimi shtetëror i jetës së vendit dhe ushtrimi i pushtetit 
përfshijnë tri aspekte të mëdha: përcaktimin e ligjeve, ekzekutimin e tyre dhe kontrollin e 
zbatimit, domethënë pushtetin ligjvënës, ekzekutiv dhe gjyqësor. 
Sfera e këtij stili përbëhet nga veprimtaria me shkrim e me gojë në fushën ligjvënëse, ekzekutive 
e gjyqësore të të gjithë organizmave përkatës dhe administratës së tyre, duke u nisur me 
dokumentin themeltar, Kushtetutën e deri te shkresa më e thjeshtë, si dhe botimet e posaҫme, si 
Fletorja Zyrtare, kodet ligjore, rregulloret, buletinet. 
 
 


